
Kirish. Oʻzbekiston Prezidenti Shavkat Mirziyoyevning Osiyoda hamkorlik va ishonch 

choralari boʻyicha kengashning joriy yil 13 oktyabr kuni Qozog‘iston poytaxti Ostona shahrida 

boʻlib oʻtgan navbatdagi sammitidagi nutqida quyidagi fikrlarni bildirib oʻtgan edi:  

“Jahon sanoat inqilobining yangi bosqichiga oʻtishning asosi boʻlgan bilimlar 

iqtisodiyotini rivojlantirish barqaror taraqqiyotga qarshi qaratilgan tahdidlarning oldini 

olishga xizmat qiladi. Innovatsiyalar transferi sohasidagi salohiyatni yanada toʻliq ishga solish, 

raqamlashtirishni faol rag‘batlantirish, “bulutli” texnologiyalar, sun’iy intellekt, “buyumlar 

interneti”ni rivojlantirish maqsadga muvofiq, deb hisoblaymiz. Bu yoʻnalishlarda Osiyo 

mamlakatlari global darajada yetakchi boʻlishga birgalikda erishish uchun barcha 

imkoniyatlarga egadir [1]”.  

Adabiyotlar tahlili va metodologiya. Mazkur maqolada asosiy metodlar sifatida 

qiyosiy-huquqiy tahlil, mantiqiy sharhlash hamda tizimlashtirish usullari tanlab olindi. 

Xoʻsh, biz uchun ham, mintaqamiz uchun ham juda muhim boʻlgan bilimlar 

iqtisodiyotining oʻzi nima?  

“Bilimlar iqtisodiyoti” tushunchasi uning nomidan ham ma’lumki, iqtisodiy kategoriya 

hisoblanadi va iqtisodiyot sohasidagi olimlar tomonidan oʻrganilib kelinmoqda.  

Iqtisodiyot fanlari doktori, professor Ahmadjon Mamatovning fikricha, bilimlar 

iqtisodiyoti inson kapitalini koʻpaytirish va hayot sifatini yaxshilash maqsadida yuqori 

texnologiyalar, innovatsiyalar va sifatli xizmatlar bilan ta’minlash tizimidir [1] 

M.V.Chensova fikriga koʻra bilimlarga asoslangan iqtisodiyot oʻz ichiga toʻrtta 

iqtisodiyotni jamlaydi: 

- postindustrial iqtisodiyot. Bilimlar iqtisodiyotida postindustrial iqtisodiyotga xos 

xizmatlar sohasi ustunlik qiladi; 

- axborotlar iqtisodiyoti. Bilimlar iqtisodiyoti axborotsiz ishlay olmaydi, u asosiy rolni 

egallaydi; 

- innovatsion iqtisodiyot. Innovatsion iqtisodiyot bilimlarsiz boʻlmagani kabi, bilimlar 

iqtisodiyoti ham usiz yasholmaydi, chunki jamiyatning oʻsib borayotgan extiyojlarini qondirish 

innovatsiyalarni qoʻllagan holda amalga oshiriladi; 

- global tarmoq iqtisodiyoti. Bugungi kunda bilimlar iqtisodiyoti global internet 

tarmog‘isiz yashay olmaydi. Chunki u masofaviy iqtisodiy munosabatlarni ta’minlab turadi [2]. 

Ushbu olimlarning barcha fikrlariga qoʻshilgan holda aytish mumkinki, bugungi kunda 

jahon iqtisodiyotidagi nomoddiy aktivlarning ulushi yildan-yilga oʻsib bormoqda. Butunjahon 

Intellektual mulk tashkilotining statistik hisoblariga koʻra jahon iqtisodiyotida nomoddiy 

aktivlarning miqdori 74 trln AQSH dollariga yetib, butunjahon iqtisodiyotining 25 foizini tashkil 

etmoqda. 1996 yilda mazkur koʻrsatkich 6 trillion dollarni tashkil etmoqda [3]. 

“McKinsey Global” tadqiqot instituti hisob-kitoblariga koʻra Xitoyda yaqin kelajak – 2025 

yilda yalpi ichki mahsulotning 22 foizgacha oʻsishi internet texnologiyalari hisobidan sodir 

boʻlishi mumkin. AQSHda 2025 yilda raqamli texnologiyalar hisobidan yaratilgan qiymatning 

kutilayotgan hajmi 1,6-2,2 trillion dollarni tashkil etishi prognoz qilinmoqda. 

Bilimga asoslangan korporatsiya va kompaniyalarning qiymati ham shunchalik darajada 

oʻsganki, misol uchun “Apple” kompaniyasining bozor qiymati – 2 trln. AQSH dollari, Amazon – 

1,66 trln. AQSH dollari, “Microsoft” – 1,6 trln. AQSH dollari, “Facebook” – 731 mlrd. AQSH 

dollari. 2022 yilda Oʻzbekistonda yalpi ichki mahsulot (YAIM) hajmi joriy narxlarda 888,3 trln 

soʻmni tashkil etdi. Quyidagi diagrammada “Facebook”, ya’ni “Meta” kompaniyasining va 

Oʻzbekiston YAIMning oʻzaro solishtirmasini koʻrishimiz mumkin [4]: 

 

 
 

Bilimlar iqtisodiyotida avvalgidek yengil yoki og‘ir sanoat mahsulotlari emas, balki 

texnologiyalar, ularga oid bilimlar transfer qilinadi. Asosiy oʻrinni intellektual kapital egallaydi. 

Tovar sifatida biz hammamiz biladigan moddiy ashyolar emas, balki nomoddiy ashyolar – 

intellektual mulk obyektlari harakatlanadi. Bu esa mazkur obyektlarni tijoratlashtirishni 

taqozo etadi. Ya’ni mahsulot yoki tovar emas, bilim va texnologiya eksport-import qilinadi.  

Intellektual mulk obyektlarini tijoratlashtirishga iqtisodiy kategoriya sifatida qaralsada, 

bilimlar iqtisodiyotida ularni tijoratlashtirishning huquqiy, shu jumladan, shartnomaviy-

huquqiy mexanizmlari katta oʻrin egallaydi. Busiz bozordagi munosabatlarni tartibga solish 

imkonsiz. Aynan mana shu nuqtada iqtisodiyot va huquqning kesishuviga guvoh boʻlishimiz 

mumkin.  

Muhokama. Professor B.K.Xodjayevning fikricha, hozirgi kunda aksariyat rivojlangan 

davlatlar tajribasida intellektual mulk huquqidan foydalanishning quyidagi an’anaviy usullari 

mavjud: 

1. Toʻg‘ridan-toʻg‘ri foydalanish: intellektual mulk egasining oʻzi tomonidan 

foydalanilishini bildiradi. Mazkur usul mahsulot va xizmatning raqobatbardoshligini 

ta’minlashda muhim oʻrin tutadi. 

2. Bilvosita foydalanish: intellektual mulk egasining ruxsati bilan uchinchi shaxslar 

tomonidan foydalanishni nazarda tutadi. 

3. Intellektual mulk huquqini sotish: intellektual mulk huquqiga nisbatan franchayzing 

yoki litsenziya berish orqali amalga oshiriladi. 

Shuningdek, intellektual mulk egasi uchinchi shaxslar bilan strategik alyanslarning va 

hamkorlikda yuridik shaxs (qoʻshma korxona) ta’sis etishlari mumkin [5].  

Strategik alyans (ittifoq) – bu tashkilotlar oʻrtasidagi biznes munosabatlari boʻlib, ushbu 

biznes munosabatlarida ular turli xavf-xatarlarni birgalikda qabul qiladilar, oʻzlarining kuchli 

tomonlarini birlashtiradilar va oʻzaro manfaatlarga erishish uchun biznes funksiyalarini 

7%

93%

Ўзбекистон

Фейсбук



SCIENCEPROBLEMS.UZ-Ижтимоий-гуманитар фанларнинг долзарб муаммолари № 12/2 (3)-2023 

 

213 

birlashtiradilar. Ayni paytda, bu uchun alohida yuridik shaxs tashkil etilmaydi [6]. Ma’lum bir 

maqsadga erishilgach bu biznes ittifoq tarqab ketishi ham, oʻz faoliyatini boshqa maqsadlar 

uchun davom ettirishi ham mumkin.  

Bu ittifoqlar koʻproq xalqaro miqyosda tuzilishi kuzatiladi. Misol sifatida kompyuter 

texnologiyalari (PowerPC arxitekturasi)ni yaratish yuzasidan IBM va Motorola, IBM va Apple 

ittifoqlarini keltirish mumkin [7]. Bu koʻproq milliy qonunchiligimizdagi oddiy shirkat 

shartnomasiga oʻxshab ketadi.  

B.Xodjayev tomonidan intellektual mulkni tijoratlashtirishning aynan an’anaviy 

usullariga alohida urg‘u berilgani bejiz emas. Negaki, raqamli texnologiyalar tezkor 

rivojlanayotgan bir davrda intellektual mulkning noan’anaviy obyektlari vujudga kelmoqda. Oʻz 

navbatida, bu bilimlar transferining yangicha usullarini yaratmoqda. Masalan, sun’iy intellekt 

tomonidan yaratilgan intellektual mulk obyektlariga nisbatan shaxsiy nomulkiy huquqlar va 

mulkiy huquqlar kimga tegishli boʻlishi masalasi boʻyicha ham turli qarashlar mavjud. Shu bilan 

birga, uni tijoratlashtirish kim tomonidan amalga oshirilishi masalasida ham bahslar mavjud.  

Garchi Oʻzbekiston (FK 1044-moddasi) va boshqa davlatlar, xususan, Avstraliya, Buyuk 

Britaniya [8] qonunchiligida insonning bevosita individual asar yaratishga qaratilgan ijodiy 

faoliyati amalga oshirilmasdan, muayyan turdagi ishlab chiqarish uchun moʻljallangan texnika 

vositalari yordamida olingan natijalar mualliflik huquqi obyektlari hisoblanmasligi belgilangan 

boʻlsada, ayrim olimlar bu fikrda emas.  

M.O.Kuxno fikricha, sun’iy intellekt faoliyati natijalarining huquqiy kvalifikatsiyasi 

haqida savol tug'ilganda har bir holatda individual yondashuv talab etiladi: ba'zi hollarda 

intellektual mulk huquqlari bilan huquqiy himoyalanishning maqbulligi haqida gapirish 

mumkin boʻlmaydi, boshqalarida – bunday huquqiy tartibga solinishi zarur boʻlgan doirada 

amaldagi qonunchilik bilan ishlashi mumkin [9].   

Morxat P.M. esa sun’iy intellektni ma’lum bir maqsad uchun (masalan, bojxona 

amaliyoti) yaratilgan zaif intellektga va oʻzini oʻzi ta’minlab, rivojlantira oladigan kuchli 

intellektga ajratadi. Ikkinchi holatda istiqbolda alohida individ shakllanishi mumkinligiga 

ishoralar keltirgan. Bu esa uning kelajakda huquqiy subyekt sifatida oʻzi yaratgan intellektual 

mulk obyektini tijoratlashtirish mumkinligini ham anglatadi [10].  

I.Rustambekov fikricha, sun’iy intellekt olimlar uchun qoʻshimcha manba boʻlishi kerak, 

u inson ijodkorligi va mulohazalarini oʻzgartirmasligi lozim. Sun’iy intellekt tizimlari kashfiyot 

va eksperimentlarda muhim ahamiyat kasb etish bilan birga javobgarlik, mualliflik va 

intellektual mulk bilan bog‘liq murakkab savollarni keltirib chiqaradi [11]. 

Bizningcha, sun’iy intellekt, ayni paytda, huquq subyekti emas. Biroq huquq subyekti 

sifatida tan olinishi ehtimoli ham yoʻq emas. Shu sababli sun’iy intellekt haqidagi 

mulohazalardan chekingan holda mavzumizga qaytishimiz maqsadga muvofiq.  

Oʻzbekiston Respublikasining amaldagi qonunchiligida innovatsion faoliyat va 

yaratilgan intellektual mulk obyektlarini tijoratlashtirishni amalga oshirish sohasida 

shartnomaviy mexanizmlar belgilangan.  

Intellektual mulk obyektlarini tijoratlashtirish, asosan, quyidagi an’anaviy shartnoma 

konstruksiyalari orqali amalga oshirilishi mumkin: 

- litsenziyalash; 

- mutlaq huquqlarni oʻtkazish (begonalashtirish); 

- kreditlash; 

- venchur moliyalashtirish; 

- kompleks tadbirkorlik litsenziyasi (franshizing); 

- tijorat siri hisoblangan oshkor qilinmaydigan ma’lumot va nou-xaularni oʻtkazib 

berish; 

- mualliflik buyurtmasi shartnomasi va mualliflik shartnomasi.  

Natijalar. Shu bilan birga, intellektual mulk obyektlarini tijoratlashtirishda oliy ta’lim va 

ilmiy-tadqiqot muassasalarining roli kattadir. Zero, mashhur Silikon vodiysi yuragi va asosi 

Stenford universiteti hisoblanadi [12].  

Bugungi kunda yurtimizda ham Universitet 4.0 konsepsiyasi ilgari surilayotgan ekan, 

universitetlar haqiqatdanda milliy iqtisodiyotning sanoat va ishlab chiqarish sohalarini 

fundamental oʻzgartirib, yangi yoʻnalishlarni ochish, xarajatlarni maksimal darajada 

minimallashtirish orqali daromadlarni maksimallashtirish, inson omilini cheklash orqali 

iqtisodiyotning har bir jabhasini raqamlashtirishga erishish, iqtisodiy oʻsishni ta’minlovchi 

yangi innovatsion modellarni taklif qilish bilan shug‘ullanishi lozim [13].  

Biroq 2022 yil yakunlariga koʻra OTMning asosiy daromadini talabalarni toʻlov-kontrakt 

asosida oʻqitish uchun tushgan tushumlar (71,6 foiz) tashkil etgan [14]. Bu Universitet 2.0 ning 

belgilaridandir.  

Bundan tashqari ilm-fan uchun xorijiy grantlar va investitsiyalar jalb qilinishi har doim 

zarur boʻlsada, ularni Oʻzbekistonga olib kirish va tasarruf qilishning huquqiy mexanizmlari 

yoʻqligi yaqqol koʻzga tashlanmoqda. Masalan, Yaponiyada dissertatsiya yoqlab kelgan olim 

Iskandar Abdullayev Oʻzbekistonda biologik tadqiqotlar oʻtkazish uchun Jahon bankidan 600 

ming AQSH dollari miqdoridagi grant yutgan. Mablag‘larni olishda Oʻzbekiston tomonida 

muammo boʻlgan. Ommaviy axborot vositalari va jamoatchilik e’tibori natijasida pullar 2,5 oy 

deganda ilmiy muassasa hisob raqamiga oʻtkazib berilgan [15].  

Bu kabi holatlarning mavjudligi amaldagi qonunchilikni xalqaro tajriba, jumladan, 

rivojlangan xorijiy davlatlar tajribasini oʻrgangan holda takomillashtirishni taqozo etadi. 

Xulosa va takliflar. Yuqoridagilarga keltirilgan fikr-mulohazalarga koʻra quyidagi 

xulosalarga kelindi:  

1) Jahon iqtisodiyotida nomoddiy aktivlar ulushi ortib bormoqda va iqtisodiyotni 

xomashyo yoki tayyor mahsulot bilan emas, balki inson kapitali, bilim va innovatsiyalar 

salmog‘i bilan oshirishni taqozo etmoqda; 

2) Sun’iy intellektning huquq subyekti sifatida maqomi borasidagi qarashlar oʻzgarib 

bormoqda; 

3) Ma’lum bir iqtisodiy, ilmiy-innovatsion va tijoriy maqsadlarga erishish uchun oʻzaro 

raqobatchi kompaniyalarning xalqaro kooperatsiya (shirkat)larga birlashish holatlari 

kuzatilmoqda; 

4) Oʻzbekiston sharoitida intellektual mulkni tijoratlashtirishning huquqiy 

mexanizmlari yaratilgan boʻlsada, ularni takomillashtirish va ayrim yangi normativ-huquqiy 

hujjatlarni qabul qilish zarurati mavjud.  

Shundan kelib chiqib, quyidagi takliflarni bildirishni oʻrinli deb oʻylaymiz: 

Sun’iy intellektning huquqiy maqomini qonunchilikda uzil-kesil belgilash; 

Davlat ilmiy tashkilotlari, shu jumladan, oliy ta’lim tashkilotlari tomonidan yaratilgan 

intellektual mulk obyektlarini tijoratlashtirishning huquqiy mexanizmlarini qayta koʻrib 

chiqish, zarur holatda alohida normativ-huquqiy hujjat ishlab chiqish (AQSH, Yaponiya, 

Germaniya, Belarus tajribasi asosida); 

Butunjahon intyellektual mulk tashkiloti (BIMT) tomonidan universitetlar va ilmiy-

tadqiqot muassasalari uchun ishlab chiqilgan Universitetlar va ilmiy-tadqiqot 

muassasalarining intellektual mulk siyosati toʻg‘risidagi Namunaviy nizomni Oʻzbekiston oliy 

ta’lim muassasalari faoliyatiga tatbiq qilishning huquqiy va amaliy choralarini koʻrish (Rossiya, 

Belarus tajribasi); 

Har bir oliy ta’lim va ilmiy-tadqiqot muassasalarining intellektual mulk siyosati boʻlishi 

lozimligini shart qilib qoʻyish. 

